Vendim nr. 46, datë 19.05.2009


Kolegji i Gjykatës Kushtetuese të Republikës së Shqipërisë, i përbërë nga:

Sokol Sadushi,
Anëtar   i Gjykatës Kushtetuese


Admir Thanza,
Anëtar   i
“
“


Vitore Tusha,   
Anëtare e 
“
“

në datë 19.05.2009, mori në shqyrtim paraprak kërkesën me nr.46 Akti, që i përket:

K Ë R K U E S:
TOM  ZEQIR NDRESHAJ


O B J E K T I:  
Shfuqizimi si të papajtueshëm me Kushtetutën i vendimeve nr.71, datë 15.03.2005 të Gjykatës së Rrethit Gjyqësor Shkodër; nr.157, datë 03.06.2005 të Gjykatës së Apelit Shkodër; nr.313, datë 17.05.2006 të Kolegjit Penal të Gjykatës së Lartë dhe vendimit nr.33, datë 26.10.2007 të Kolegjit Penal të Gjykatës së Lartë.
Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,

V Ë R E N:
Në datë 12.06.2004, rreth orës 20.00, në vendrojën e Fabrikës së Këpucëve në lagjen “Skënderbeg” Shkodër, ka mbetur i vrarë me armë zjarri shtetasi Zef Ndreshaj.
Për këtë çështje penale Gjykata e Rrethit Gjyqësor Shkodër, me vendimin nr.71, datë 15.03.2005, ka shpallur fajtor të pandehurin Pavlin Gjoka, i moshës 15 vjeç, për kryerjen e veprave penale të “vrasjes nga pakujdesia” dhe “mbajtjes pa leje të armëve luftarake”, duke e dënuar me 2 vjet e 6 muaj heqje lirie.
Gjithashtu, me anë të këtij vendimi është shpallur fajtor i pandehuri Sokol Sokoli për kryerjen e veprës penale të “mbajtjes pa leje të armëve luftarake” dhe është dënuar me 5 vjet heqje lirie.
Kundër këtij vendimi bënë ankim organi i Prokurorisë dhe i pandehuri Sokol Sokoli. Gjykata e Apelit Shkodër, me vendimin nr.157, datë 03.06.2005, vendosi ndryshimin e vendimit nr.71, datë 15.03.2005 të Gjykatës së Rrethit Gjyqësor Shkodër, duke shpallur fajtor të pandehurin Pavlin Gjoka për kryerjen e veprave penale të “vrasjes nga pakujdesia” dhe “armëmbajtjes pa leje”, dënimin e tij me 2 vjet e 6 muaj heqje lirie si dhe shpalljen fajtor të të pandehurit Sokol Sokoli për kryerjen e veprës penale të “armëmbajtjes pa leje”, duke e dënuar me 2 vjet heqje lirie.
Kundër këtij vendimi të Gjykatës së Apelit Shkodër, Prokurori ushtroi të drejtën e rekursit pranë Gjykatës së Lartë. Kolegji Penal i Gjykatës së Lartë, me vendimin nr.313, datë 17.05.2006, vendosi lënien në fuqi të vendimit nr.157, datë 03.06.2005 të Gjykatës së Apelit Shkodër, përsa i përket të gjykuarit Pavlin Gjoka si dhe prishjen e këtij vendimi dhe lënien në fuqi të vendimit nr.71, datë 15.03.2005 të Gjykatës së Rrethit Gjyqësor Shkodër vetëm përsa i përket kualifikimit ligjor të veprës penale, deklarimit fajtor dhe masës së dënimit për të gjykuarin Sokol Sokoli.
Kërkuesi Tom Ndreshaj i është drejtuar Gjykatës së Lartë duke kërkuar rishikimin e vendimit nr.71, datë 15.03.2005 të Gjykatës së Rrethit Gjyqësor Shkodër. Kolegji Penal i Gjykatës së Lartë, me vendimin nr.33, datë 26.10.2007 vendosi mospranimin e kërkesës për rishikim, për arsye se ajo paraqitej nga një person që nuk legjitimohej.
Kërkuesi, i ati i viktimës, i drejtohet Gjykatës Kushtetuese pasi pretendon se janë shkelur rëndë rregullat proceduriale gjatë hetimit dhe gjykimit të të pandehurve Pavlin Gjoka dhe Sokol Sokoli, të dënuar për këtë vrasje dhe për armëmbajtje pa leje. Kërkuesi pretendon, se këto shkelje kanë sjellë si pasojë zhvillimin e një procesi jo të rregullt ligjor. 

Kolegji i Gjykatës Kushtetuese vlerëson, se kërkuesi nuk legjitimohet në kuptimin e neneve 134/g dhe 131/f të Kushtetutës për t’iu drejtuar Gjykatës Kushtetuese. 

Bazuar në nenet e sipërpërmendura kësaj Gjykate mund t’i drejtohen vetëm individët të cilët pretendojnë se u është mohuar e drejta për një proces të rregullt ligjor. 
Në rastin në fjalë, kërkuesi nuk ka qenë palë e proceseve gjyqësore dhe nuk mund të kërkojë shfuqizimin e vendimeve objekt i kësaj kërkese.
Sa më sipër, Kolegji i Gjykatës Kushtetuese konkludon, se kërkesa nuk mund të pranohet për gjykim në seancë plenare. 

PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

